
                      Gjykata e Rrethit Gjyqësor Tiranë e përbërë prej: 

                            GJYQTAR :   ALBERT MEÇA 
asistuar nga sekretare gjyqësore Mimoza Noka, në séancë gjyqësore, sot me datë 09.02.2022, 

shpall këtë vendim lidhur me cështjen penale që i përket : 

 

AKUZUES : Prokuroria pranë Gjykatës së Rrethit Gjyqësor Tiranë përfaqësuar nga prokuror 

Julian Xhengo. 

 

KUNDËR 
 

I PANDEHUR :     Elis Gjakova, i biri i Bujar dhe Luljeta, i datëlindjes 23.03.1984, lindur dhe 

banues Tirane, ish Fusha e Aviacionit, me kombësi shqiptare e 

shtetësi shqiptare, gjinia mashkull, me arsim te mesem, gjendja 

civile i martuar, gjendja gjyqësore i dënuar më parë, hetuar dhe 

gjykuar me masë sigurimi “arrest në burg”, përfaqësuar e mbrojtur 

nga av. Petraq Semani. 

 

AKUZUAR :       Për kryerjen e veprës penale të “Prodhimi dhe shitja e lëndëve narkotike” 

parashikuar nga neni 283 pg.1i kodit penal. 

 

Në diskutimin përfundimtar palët kërkuan : 

Prokuroria : Deklarimin fajtor të pandehurit Elis Gjakova, akuzuar për kryerjen e veprës penale 

“Prodhim dhe shitje të narkotikës” dhe në bazë të nenit 283/1 të Kodit Penal, dënimin e tij 

me  5vjet burgim. Në dhënien e masës së dënimit Gjykata të ketë parasysh aplikimin e nenit 406 

pika 1 të K.Pr.Penal, mbi gjykim e shkurtuar. Lënda narkotike të asgjesohet. Detyrimin e të 

pandehurit për të paguar shpenzimet proceduriale gjatë hetimeve paraprake në vlerën prej 3 

000  Lekë. 

Avokati i të pandehurit kërkoi dënimin e të pandehurit me minimumin e dënimit dhe 

aplikimin e nenit 59 të kodit penal.   

I pandehuri kërkoi një dënim sa më të butë. 



Gjykata pasi dëgjoi pretendimet e palëve, shqyrtoi provat dhe cështjen në tërësi 

 

VËREN 

 

Se organi i prokurorisë pranë Gjykatës së Rrethit Gjyqësor Tiranë ka paraqitur kërkesën 

për gjykimin e të pandehurit Elis Gjakova duke e akuzuar për kryerjen e veprës penale të 

mbajtjes dhe shitjes së lëndëve narkotike parashikuar nga neni 283 pg.1 i kodit penal, sipas së 

cilit : 

“Shitja, ofrimi për shitje, dhënia ose marrja në çdo formë, shpërndarja, tregtimi, 

transportimi, dërgimi, dorëzimi, si dhe mbajtja, përveç rastit të përdorimit vetjak dhe në doza të 

vogla, të substancave narkotike dhe psikotrope, si edhe i farërave të bimëve narkotike, në 

kundërshtim me ligjin ose në kapërcim të përmbajtjes së tyre, dënohet me burgim nga pesë gjer 

në dhjetë vjet.” 

Nga ana e palëve në proces nuk pati pretendime lidhur me juridiksionin apo kompetencën 

dhe nga ana e Gjykatës nuk u konstatuan kryesisht pengesa proceduriale në gjykimin e kësaj 

çështjeje. Nisur nga masa e dënimit e parashikuar nga dispozita për të cilën akuzohet i pandehuri, 

në zbatim të nenit 13 të Kodit të Procedurës Penale, çështja u gjykua nga një trup gjykues i 

përbërë nga gjyqtar i vetëm. 

Nga ana proceduriale, i pandehuri Elis Gjakova asistuar edhe nga avokati i tij, kërkoi të 

procedohet me gjykim të shkurtuar. Duke qenë në këto rrethana, Gjykata vlerëson se duhet 

zbatuar neni 332/dh germa c) i K.pr.penal, sipas të cilit : “ Pasi dëgjon diskutimet e palëve, 

Gjykata vendos : … c) të ftojë palët të paraqesin diskutimet përfundimtare kur i pandehuri ka 

kërkuar gjykimin e shkurtuar, pasi kryen verifikimin mbi gjendjen e akteve, sipas parashikimeve 

të nenit 332/c të këtij Kodi. Palët kanë të drejtë të kërkojnë një afat për t’u përgatitur, jo më të 

gjatë se 15 ditë”. 

Meqenëse çështja mund të zgjidhej në gjendjen që ndodhen aktet, bazuar në nenin 

332/dh  dhe 405 të K.Pr.Penale, Gjykata vendosi të pranojë kërkesën e të pandehurit dhe të 

procedojë ndaj tij me gjykim të shkurtuar, qëndrim i cili është mbajtur edhe në Vendimin 

Unifikues nr 2 datë 29.01.2003 të Kolegjeve të Bashkuara të Gjykatës së Lartë: “Këtij gjykimi në 

dallim nga gjykimi i zakonshëm i mungon faza e marrjes së provave dhe kërkesat lidhur me 

pavlefshmërinë e tyre. Ligji parashikon që çështja zgjidhet në gjendjen që janë aktet, që 

nënkupton pranimin e tyre nga palët, ashtu sikurse janë. Gjykimi vazhdon me paraqitjen e 

konkluzioneve përfundimtare, të cilat i referohen akteve të pranuara nga palët ashtu sikurse 

parashikon neni 405/5 dhe 6 i K.Pr.Penale dhe gjykata jep vendim bazuar në to.” 

Sipas kërkesës së prokurorisë rezulton se: 

Në datë 23.05.2021, rreth orës 23:25, shërbimet e forcës së posacme “Shqiponja” kanë 

konstatuar në rrugën “Muhedin Llagami”, shtetasin Elis Gjakova duke lëvizuar me bicikletë. 

Këtij shtetasi gjatë kontrollit i janë gjetur në xhepin e majtë të xhupit katër qese me lëndë të 

dyshuar narkotike të llojit kokainë të cilat ishin me peshë 2,4 gramë. Më pas është ushtruar 

kontroll në banesën e këtij shtetasi dhe në një sirtar në dhomën e gjumit është gjetur një qese 

plastike e përdredhur brenda së cilës kishte doza me lëndë të dyshuar narkotike të llojit kokainë, 

e cila ishte me peshë 5 gram, një pjatë porcelani në sipërfaqe të së cilës kishte një sasi pluhuri të 

dyshuar kokainë si dhe një peshore elektronike me mbishkrimin “BR”. 

I pyetur në cilësinë e personit ndaj të cilit zhvillohen hetime, shtetasi Elis Gjakova ka 

deklaruar se, është përdorues i lëndëve narkotike dhe se sasinë e lëndës së gjetur dhe sekuestruar 

e kishte për përdorim personal. 



Në vijim të hetimeve janë kryer aktet e nevojshme të ekspertimeve. Nga akti i ekspertimit 

toksikologjiko - ligjor Nr.1289, datë 14.06.2021, ka rezultuar se në mostrën e urinës të marrë 

shtetasit Elis Gjakova është zbuluar prania e produkteve të metabolizmit të Kokainës. 

Nga akti i ekspertimit kimik Nr.6843, datë 12.07.2021, ka rezultuar se mbetjet në pjatën e 

porcelanit nuk mund të mblidheshin dhe peshoheshin dhe kanë mbetje kokaine, nga akti i 

ekspertimit kimik Nr.6841, datë 12.07.2021, ka rezultuar se mbetjet në peshoren objekt 

ekspertimi nuk mund të mblidheshin dhe peshoheshin dhe kanë mbetje kokaine, nga akti i 

ekspertimit kimik Nr.6830, datë 12.07.2021, ka rezultuar se sasia e lëndës prej 2,008 gramë ka 

prani të kokainës, ndërsa nga akti i ekspertimit kimik Nr.6868, datë 13.07.2021, ka rezultuar se 

sasia e lëndës prej 4,608 gramë ka prani të kokainës. 

Faktet e përmendura më lart rezultuan të provuara me aktet e paraqitura nga organi i 

prokurorisë, të cilat për shkak të gjykimit me procedurë të shkurtuar marrin vlerën e provës në 

gjykim (qëndrim i cili është mbajtur edhe nga Gjykata e Lartë me vendimin unifikues nr 2 datë 

29.01.2003 ). Konkretisht : 

 Nga procesverbali i kapjes në flagrancë të të pandehurit datë 23.05.2021 rezulton e 

provuar koha dhe vendi i kapjes së të pandehurit, qesja me lëndë narkotike e gjetur të 

pandehurit në momentin e ndalimit, sendet e tjera të sekuestruara, etj. 

 Nga procesverbali i përshkimit dhe peshimit të lëndës së sekuestruar dhe nga 

procesverbali i sekuestrimit të saj datë 23.05.2021,  ku janë përshkruar hollësisht lënda e 

sekuestruar, pesha e detajuar e saj me dhe pa ambalazh, është pëshkruar mënyra e 

ambalazhimit, etj. 

 Nga procesverbali i kontrollit të banesës së të pandehurit, ku është pasqyruar kontrolli i 

ushtruar, gjetja e një sasie lënde të dyshuar si kokainë dhe e një peshoreje, përshkrimi i 

tyre, etj. 

 Nga akt ekspertimi toksikologjik ku është bërë analizimi i urinës së të pandehurit dhe 

është arritur në konkluzionin se në urinën e tij nuk u zbulua prania e produkteve të 

lëndëve narkotike. 

 Nga akt ekspertimi kimik, ku është bërë analizimi i lëndës së sekuestruar të pandehurit 

dhe është arritur në konkluzionin se lenda e sekuestruar ne ngjarjen e mesiperme, objekt 

ekspertimi tregon per pranine e kokainës dhe se bën pjesë në grupin e lëndëve narkotike 

sipas parashikimeve të ligjit nr.7975 datë 26.07.1995 “Për barnat narkotike dhe lëndët 

psikotrope”. 

Gjatë hetimeve paraprake, vetë i pandehuri, nuk e ka kundërshtuar akuzën duke 

pretenduar se është përdorues i lëndës narkotike dhe lënda e gjetur ishte për përdorim vetiak. Të 

njejtin qëndrim i pandehuri ka mbajtur edhe në gjykim duke u shprehur se është i penduar dhe se 

kërkonte një dënim sa më të butë. 

Sa më sipër Gjykata krijon bindjen se provat janë të plota, të harmonizuara dhe krijojnë 

bindjen se i pandehuri Elis Gjakova ka kryer veprën penale të mbajtjes së lëndëve narkotike 

parashikuar nga neni 283 pg.1 i kodit penal. I pandehuri me dashje ka mbajtur një sasi lënde të 

klasifikuar ligjërisht si narkotike pa qenë i pajisur me leje përkatëse apo për shkaqe të 

justifikuara. 

I pandehuri me veprimet e tij të kundraligjshme dhe shoqërisht të rrezikshme ka cënuar 

marrëdhëniet juridike të vendosura për të siguruar kontrollin mbi lëndët narkotike dhe psikotrope 

si edhe rendin publik në përgjithësi. I pandehuri është në gjendje të kuptojë dhe kontrollojë 



veprimet e tij dhe pasojat që vijnë prej tyre, ka mbushur moshën 18 vjec dhe prandaj duhet të 

përgjigjet penalisht. 

Në caktimin e llojit dhe të masës së dënimit Gjykata mban parasysh rrezikshmërinë e 

veprës dhe të të pandehurit. Kështu : 

 Vepra penale e prodhimit dhe shitjes së lëndëve narkotike po haset vazhdimisht dhe është 

një nga problemet shqetësuese i realitetit shoqëror shqiptar, 

 Sasinë dhe llojin e lëndës narkotike të gjetur të pandehurit, 

 Rrethanat e gjetjes së saj, 

 Mënyrën e jetesës së të pandehurit 

 Gjendjen ekonomiko sociale të të pandehurit  si edhe 

 Qëndrimin pohues dhe pendues të të pandehurit. 

Duke i marrë në konsideratë të gjitha rrethanat e mësipërme, Gjykata vlerëson se i 

pandehuri Elis Gjakova duhet të dënohet me burgim sipas parashikimeve të nenit 283 pg.1 i 

kodit penal. 

Në lidhje me pretendimin për aplikimin e nenit 59 të Kodit penal, Gjykata vlerëson se 

nuk janë kushtet për zbatimin e dënimeve altrernative pasi i pandehuri deklarohet i dënuar edhe 

më parë si edhe lloji dhe ndarja në porcione i lëndës narkotike, i kombinuar me faktin se të 

pandehurit i është gjetur dhe sekuestruar edhe një peshore, krijojnë dyshimin se ai mund të jetë 

shpërndarës apo shitës i lëndës norkotike. 

Vec sa më sipër, i pandehuri nuk paraqitr asnjë akt për të provuar rrethanat e vecanta të tij 

në lidhje me gjendjen familjare, sociale apo ekonomike. 

Për shkak të gjykimit me procedurë të shkurtuar, i pandehuri përfiton edhe uljen e 1/3 së 

dënimit sipas parashikimeve të nenit 406 të K.pr.penale.   

Lidhur me provat materiale, qarkullimi i lëndës narkotike është i ndaluar dhe në zbatim të 

nenit 190 të k.pr.penale duhet të urdhërohet asgjesimi i saj. 

Për këto arësye, Gjykata krioji bindjen dhe bazuar në nenin 379 dhe 390 të K.Pr.penale 

VENDOSI 

 

Deklarimin fajtor të të pandehurit Elis Gjakova (i biri i Bujar dhe Luljeta, i datëlindjes 

23.03.1984) për kryerjen e veprës penale të “Prodhimit dhe shitjes së lëndëve narkotike” 

parashikuar nga neni 283 pg.1 i Kodit Penal dhe dënimin e tij me 5 (pesë) vjet burgim. 

Në zbatim të nenit 406 të K.pr.penale ulet 1/3 e dënimit dhe përfundimisht i pandehuri 

Elis Gjakova dënohet me 3 (tre) vjet e 4 muaj burgim. 

Vuajtja e dënimit për të pandehurin Elis Gjakova fillon nga dita e ndalimit datë 

23.05.2021 dhe të vuhet në një nga burgjet e sigurisë së zakonshme. 

        Bazuar në nenin 190 të k.pr.penale provat materiale 2.4 (dy pikë katër) dhe 5 (pesë) gramë 

lëndë narkotike kokainë të asgjesohet, ndërsa provat e tjera t’i kthehen personave që u përkasin. 

Shpenzimet proceduriale i ngarkohen të pandehurit Elis Gjakova. 

Kundër këtij vendimi lejohet ankim nga i pandehuri dhe/ose prokurori në Gjykatën e 

Apelit Tiranë brenda 15 ditëve nga e nesërmja e njoftimit të këtij vendimi. 

U shpall me  09.02.2022. 

  

SEKRETARE                    GJYQTAR 

 



Mimoza Noka                                                                  ALBERT MEÇA 
 

 

Shpenzime gjyqesore hetimore  shuma 3.000 (tremije) lek 
 


